
ANOETA
KUKUAK EMAN DIO HASIERA
Herriko merkatariek eta ostalariek izan dute suziria botatzeko ardura, eta jai
giroa zabaldu dute plazan; Korputs eguna izango dute gaur, eta umeen eguna
eta mozorro eguna ere ospatuko dute; igandera arte jaiak ez du etenik izango // 5

JO
N M

IR
AN

DA

«Egin dudan erronkarik
handiena, gogorrena eta
bereziena izango da»
PATXI PLAZAOLA 
TXIRRINDULARIA

Harrizko Erraldoia proban, elite mailan, bigarren izan
da orendaindarra, eta hilaren 25ean Transpyrenees
proban parte hartuko du // 7

Tolosan %50,9koa
da euskararen 
kale-erabilera
1985. urtetik 22 puntu igo da; 2019an
gaztelaniaren aurretik kokatu zen euskararen
kale-erabilera, eta azken neurketan 
%50eko langa gainditu du, lehen aldiz // 4

Jardunaldi jarraituaren aldeko
mugimendua hasi dute Erniobean
Lehen elkarretaratzea egin zuten ostiralean eskolan eta bihar egingo dute bigarrengoa;
Jaurlaritzako Hezkuntza sailari eskaera formala egin dio Arratzain guraso elkarteak

Jon Miranda Amasa-Villabona

Aiztondo bailarako DBHko ikas-
leak biltzen dituen Erniobea
ikastetxeko Arratzain guraso el-
karteak jardunaldi jarraitua es-
katu du datorren ikasturterako,
gai horrek bailarako etxe askotan
duen eragina ikusita. 08:20ean
eskolara sartu eta 14:30ean atera-
tzea da proposatzen dutena, eta
guraso elkarteko kideek azpima-
rratu dutenez, ikas-komunitate-
an adostasun maila handia duen
eskakizuna da. Oraingoz, ordea,
Eusko Jaurlaritzaren Hezkuntza
Sailak ez du aukera hori onartu
eta horregatik hainbat ekimen
antolatu ditu Arratzain guraso
elkarteak, jardunaldi jarraitua
eskatzen jarraitzeko.
«Ez dugu beste ikastetxeekin

eztabaidan sartu nahi, ea beste-
entzat onena zer den, baina Er-
niobearen kasuan, oso argi dugu
zein jardunaldi motak duen
adostasun ia erabatekoa», esan
du Jon Aperribai Arratzain gura-
so elkarteko kideak. Ikastetxetik
familiei iaz bideratutako galde-
tegi batean, erantzuna eman zu-
ten familien %98 agertu zen jar-
dunaldi jarraituaren alde; ikasle-
en %97 ados agertu zen ordutegi
mota horrekin eta baita irakasle-
en %93 ere. «Hezkuntzako ardu-
radunei ahoa betetzen zaie ikas-
tetxe bakoitzak izan behar duen
autonomiarekin, baina gero ez
da errealitatean betetzen. Legeak
eskatzen dituen klase ordu kopu-
ruak ematen badira, zergatik
ezin du ikastetxe bakoitzak bere
ordutegia erabakitzeko autono-
mia eduki?», galdetu du Aperri-
baik.
Ikastetxe bakoitzaren ezauga-

rriak kontuan hartzeko eskatu
dute gurasoek jardunaldiaren or-
dutegia erabakitzerako orduan.
Erniobea BHI Aiztondo bailara-

Aurreko ostiral eguerdian elkarretaratze jendetsua egin zuten Erniobea BHIko eraikinaren atarian; guraso, ikasle eta irakasleak batu ziren mobilizaziora. ATARIA

ko ikasleak biltzen dituen eta he-
rrigunetik aparte dagoen ikaste-
txea da. 300 ikasle inguru dabil-
tza bertan eta erdiak, gutxi gora
behera, autobus zerbitzua erabil-
tzen du ikastetxera iristeko. «As-
teasu, Alkiza, Larraul, Aduna
edota Zizurkildik datoz ikasleak.
Etena egiteak, ikasleak etxetik
kanpo ordu asko pasa behar iza-
tea dakar. Eguerdian bazkaltzera
joan nahi duenak joan-etorrietan
denbora asko ematen du, eta be-
raz, jangelan geratzearena, ez da
aukera bat, ezinbestean hartu
beharreko erabakia baizik». 
Nahi baldin badute gaztetxoek

etxean bazkaltzeko duten esku-
bideaz hitz egin du Aperribaik
eta gaztetxoen autonomiari egin
dio erreferentzia. «Ikasle gaztee-
nek 12 urte dituzte eta badira
etxean moldatzeko gai». Gaine-
ra, jangela eta bazkal ondorena,
«liskar» garaia izan ohi dela azal-

du dute guraso elkartetik. Arazo
horiei guztiei irtenbidea emate-
ko, soluziobidea jardunaldi ja-
rraitua izan daitekeela uste dute.

HIRU URTEKO ESPERIENTZIA
Ikastetxearen eraikinean egin di-
ren lanengatik, eta osasun egoe-
rak horretara behartuta, azkene-
ko hiru ikasturteetan jardunaldi
jarraitua izan dute Erniobean.
Esperientziak ondorioak atera-
tzeko balio izan diela azaldu du
Aperribaik. «Gurasook galdeke-
tan adierazi dugu ordutegi jarrai-
tuak eguna hobeto antolatzeko
aukera ematen digula. Adibidez,
seme-alabek eskolako lanak egi-
teaz gain, arratsaldean beste jar-
duera batzuk egin ditzakete, lan
guztiak gauean pilatu gabe». 
Zenbait irakaslek emandako

iritzia ere aipatu du guraso elkar-
teko kideak. «Esan izan digute
jardunaldi jarraitua egon den az-

ken hiru ikasturteetan, 12:40tik
14:30erako azkeneko klaseetan
arreta jarrera eta egiten den lana
emankorragoa dela, 14:10etik
16:00etara bitarteko klaseetan
baino. Bestelako iritziak ere ba-
daude, baina ez digute zehazki
gai horren inguruan galdetzen».  
Euskal Herri mailan jardunal-

di jarraituaren alde antolatuta
dagoen plataformarekin harre-
manetan dago Arratzain guraso
elkartea, eta Erniobeako eskaki-
zun zehatza jasoz, eskaera for-
mala helarazi diote Jokin Bilda-
rratz sailburuari. Printzipioz jar-
dunaldi etenari eusten dio
Hezkuntza sailak eta Aperribai
kontziente da denboraz «justu»
dabiltzala. «Hezkuntza sailean
horrelako erabakiak aldatzea,
esan digutenez, ez da erraza iza-
ten. Etena proposatzen diguten
arren, astean bitan ordutegi ja-
rraitua izango lukete ikasleek.

Zergatik ezin da asteko bost egu-
netan jarraitua egin? Zein da ho-
rretarako arrazoia? Guk esperan-
tza badugu eta 2022-2023 ikas-
turterako ez bada, hurrengorako
landu nahi genuke kontu hau.
Gurasoekin gai hau adostu eta
bide bat abiatu nahi genuke
Arratzain guraso elkartean».
Horretarako bilera bat egingo

dute datorren asteartean, ekai-
naren 21ean, 18:00etan Erniobea
ikastetxean bertan. «Orain arte-
ko diagnosi bat egin eta zein no-
rabide jarraitu erabakiko dugu».
Aurretik, ordea, bigarren elkarre-
taratze bat egingo dute ikastetxe-
ko patioan, bihar, ekainaren
17an, 14:25etik 14:35era. Lehengo
ostiralean egindako mobiliza-
zioa jendetsua izan zen eta gura-
so elkartea eskertuta dago jasota-
ko erantzunarekin. Ikas-komu-
nitate osoa gonbidatu dute bihar
egingo duten mobilizaziora. 



Eskaeraren araberako taxi
zerbitzuak Tolosaldeko
herriak lotuko ditu
Uztailean zehar jarriko du martxan proiektu pilotua aldundiak;
Lurraldebusen Alegia, Altzo, Orendain, Baliarrain, Ibarra,
Berrobi, Elduain eta Berastegiko zerbitzuen osagarria izango da 

Irati Saizar Artola Berrobi

Uztailean zehar, Lurraldebusen
autobus zerbitzuak osatuko di-
tuen proiektu pilotu bat jarriko
du martxan Gipuzkoako Foru Al-
dundiak. Lurraldebusen TO25E
(Alegia-Altzo), TO24E (Oren-
dain-Alegia), TO26E (Baliarrain-
Alegia) eta TO02 (Tolosa-Ibarra-
Berrobi-Elduain-Berastegi) line-
ak erabiltzen dituztenek izango
dute aukera, autobusaren ordu-
tegitik kanpo, taxi zerbitzua es-
katzeko. Astelehenetik ostiralera
eskainiko da zerbitzua,
09:00etatik 19:00etara, uztail
osoan zehar.
Zerbitzua erabili nahi duenak

gutxienez ordubeteko aurrera-
penarekin deitu beharko du Lu-
rraldebusen bezeroaren arreta
telefonora, 900 30 03 40 zenbaki-
ra, eta ibilbidea aurrez aipatutako
linea horietan osatu beharko du.
Lurraldebusen zerbitzu osagarria
denez, Mugi txartelaren bidez or-
daindu beharko da taxi zerbitzua,
beraz, txartelaren erabiltzaileek
soilik izango dute zerbitzua eska-
tzeko aukera. Zerbitzuaren tarifa
autobus zerbitzuaren berdina
izango da, bere hobari eta guzti.
Tolosa eta Berastegi lotzen di-

tuen linearen kasuan, udako ohi-
ko zerbitzua mantenduko da, eta
proiektu pilotuak zerbitzu erre-
gular horrek betetzen ez dituen
ordutegiak beteko dituela zehaz-

tu du Ander Iturri Mugikortasun
Zuzendariak. Adibide batekin
azaldu du: «Erabiltzaile batek Be-
rastegitik 15:00etan zerbitzu bat
eskatzen badu, garai horretan au-
tobus zerbitzua dagoenez, zerbi-
tzu erregular horretara bideratu-
ko da erabiltzailea; aldiz, zerbi-
tzua 16:00etarako eskatzen badu,
taxi zerbitzua eskainiko zaio,
ordu horretan ez dagoelako auto-
busik eta hurrengo autobusa
17:00etan delako». 
Rafaela Romero Mugikortasu-

neko diputatuak esan duenez,
proiektu pilotuaren helburua
«zerbitzurik gabeko orduetan ga-
rraio publikoko zerbitzuak indar-
tzea» da. Mugikortasuna «fun-
tsezko eskubidea» izanik, ibilgai-
lu pribatua erabili beharrean
garraio publikoa erabiltzeko poli-
tikak sustatu nahi dituztela esan
du. «Gipuzkoako biztanleriaren

zati handi bat landa-eremuetan
bizi da, eta ingurune horietan
mugitzeko autoa behar da; horre-
lako proiektuekin gure garraio
sistema eta eskaintzen dituen
onura guztiak hurbildu nahi diz-
kiegu herritarrei».
Berrobin aurkeztu dute proiek-

tu pilotua, eta David de Miguel al-
kateak esan duenez, «biztanleria
lurralde guztian finkatu nahi
bada, garraio publikoaren maiz-
tasuna malgua izatea eta ahalik
eta ordutegi gehien barnebiltzea
bermatu behar da».
Behin proiektu pilotua amaitu-

ta, Lurraldebuseko teknikariek
aztertuko dute erabiltzaileen ar-
tean nolako harrera izan duen eta
ea etorkizunean orokortu daite-
keen. «Harreraren arabera, agian
proiektu pilotua abuztura ere lu-
zatu dezakegu, ikusiko dugu»,
esan du Iturrik.

Rafaela Romero, David de Miguel eta Ander Iturri, Berrobin. I.S.A.

Antzerki talde bat,
Inaxio Begiristain 
oroitzeko
Urte amaiera aldera Inaxio Begiristainen 
obra bat antzeztu nahi dute; Altzon jaio 
zen Begiristain, baina Alegian eman 
zituen urte asko; 1984. urtean hil zen 

Erredakzioa Alegia

Inaxio Begiristain, alegiar idazle,
antzerkigile, euskaltzale eta he-
rriko hainbeste ekimenen bul-
tzatzailearen jaiotzaren 100. ur-
teurrena ospatzen ari dira Ale-
gian. Batetik, herriko kultur,
kirol eta gizarte taldeak, Kultur
Batzordearekin zein Alegiako
Udalarekin batera, hainbat eki-
taldi ari dira prestatzen. Eguna
bera irailaren 14an izango da eta
lanean ari dira egun horretan Be-
giristainen figura gogoratzeko.
Bestalde, urteurrenaren harira

Kultur Batzordeak bultzatuta,
antzerki talde berri bat osatu
dute herritarren artean eta urte

bukaerarako Begiristainen obra
bat landuko dute herrian bertan
estreinatu ahal izateko. 
Inaxio Begiristain Albizu 

Altzon jaio zen 1922. urtean eta
Alegian hil 1984an. Artisau ho-
nek lotura estua izan zuen kultu-
ra herrikoiarekin: Beasaingo 
CAFen lan egin zuen, antzerki la-
nak idatzi zituen, eta bere jaiote-
rriko eta inguruko herrietan an-
tzerki taldeak sortzearen aldeko
lana egin zuen.
XX. mendearen 60ko hamar-

kadaren bigarren erdian, txistua
jotzen zuten interpreteentzako
txistuak behar zirela eta, musika
tresna horiek fabrikatzen hasi
zen.

Magia Eguna egingo dute
Zizurkilen larunbatean
Erredakzioa Zizurkil

Magiak hartuko du Zizurkil la-
runbatean. 
Hainbat eratako ekintzak

izango dira egun osoan zehar eta
herriko hainbat txokotan. Haste-
ko 9 urtetik gorako neska-muti-
lei zuzendutako tailerra egingo
dute Atxulondon.

EGITARAUA

11:00. Magia ere neskentzat bada
tailerra izango da Atxulondo kultur
etxean, 9 urtetik gorako neska-mu-
tilentzat. Izena emateko, deitu
943691012 zenbakira edo idatzi 
bulegoa@zizurkil.eushelbidera.
18:00. Txoborro magoaren emanal-
dia, Aurrera plazan.

19:00.. Eriz magoa izango da Joxe
Arregi plazako estalpean.
20:00.. Hodei magoa, Herrigunean.
22:00. Magia Gala Nagusia Atxu-
londo kultur etxean, Liuba eta Oliver
magoen eskutik. Sarrerak salgai
daude, 5 euroan, Zizurkilgo udal bu-
legoetan. 

Garagardo azoka
egingo dute
Larrunarrin
AMEZKETA // Bigarren aldiz gara-
gardo azoka egingo dute Amez-
ketan. Ostiralean egingo dute,
hilak 17, 19:00etatik aurrera La-
rrunarri pilotalekuan. Hop Hou-
se Lager, Murphys, Paulaner eta
Guinness garagardoak dastatu
ahal izango dira, eta ogitarteko-
ak erosi ahalko dira.

Gurutze Etxezabal
Iturrioz, Orexako
alkate berria
OREXA // Orexako udalbatzak
pasa den maiatzaren 13ko osoko
bilkuran udaleko alkatea izango
denaren hautaketa egin zuen eta
honenbestez Gurutze Etxezabal
Iturrioz izango da herriko alka-
tea aurrerantzean. Azken 11 ur-
teetan Eneko Maioz izan da al-
katea.

HITZARMEN DUINA
Grafikagintza sektoreko langileak kalera atera ziren atzo, hi-
tzarmen «duin» baten negoziaketa aldarrikatzeko eta Adegi
patronalak ezarritako blokeoa salatzeko. Negoziazio mahaian
dauden LAB eta ELAko ordezkariak izan ziren bertan. ATARIA



Lehen aldiz, euskaraz dira kaleetako
solasaldien erdia baino gehiago 
1985etik erregistratutako datu altuena da: 36 urtetan, 22 puntu egin du gora euskarak
Tolosan; 2019an gaztelaniaren aurretik kokatu zen, eta aurten %50eko langa gainditu du

Josu Artutxa Dorronsoro

Hizkuntzen Erabileraren
2021eko Tolosako Kale-Neurke-
taren emaitzak eta ondorioak
aurkeztu dituzte Galtzaundi
Euskara Taldeak, Tolosako Uda-
lak eta Uemak. 1985etik, urtero
egiten dute neurketa Tolosan,
eta iaz, 3.176 elkarrizketaren eta
8.092 hiztunen informazioa bil-
du zuten. «Jasotako datuen bo-
lumen handiak, fidagarritasun
estatistikorako baldintzak ber-
matzea ahalbidetzen du», azaldu
du Amaia Doyague Galtzaundi-
ko ordezkariak.
2019ko kale-neurketan, datu

historiko bat jaso zen: ehun urte-
an lehen aldiz euskara gaztela-
nia baino gehiago entzun zen
Tolosako kaleetan. Bada, azken
neurketaren ondoren, are nabar-
menagoa da datu hori. Euskara-
ren kale-erabilera berrindartu
egin da Tolosan azken 36 urtee-
tan: 1985ean, %29koa zen;
2021ean, berriz, %50,9koa. «Eus-
kararen emaitza hau neurketak
egiten direnetik jasotako altuena
da, eta lehen aldiz gainditu da
%50eko langa», esan du Doya-
guek.
Iazko neurketako datuen ara-

bera, %46,7k egiten zuen gazte-
laniaz Tolosan, eta %2,4k gaine-
rako hizkuntzetan.  «2019an eus-
kara Tolosako kaleetako
hizkuntza nagusia bilakatu ba-
zen, orain, jasotako solasaldien
erdietan baino gehiagotan en-
tzuten da. 2019ko neurketak gar-
bi adierazten zuen susperraldia
baieztatzen du horrek. Euskarak

Tolosako kale-erabilera neurketan, Tolosako kaleetako elkarrizketak behatzen dituzte, eta ez tolosarren artekoak. J. A.

espazioa irabazten jarraitzen du
Tolosako kaleetan», adierazi du
Doyaguek.
Haurrak (2-14 urte) dira Tolo-

sako kaleetan euskara gehien
erabiltzen dutenak: %72,5. Atze-
tik heldu-gazteak (25-39 urte)

daude: %62. Horiei jarraiki, gaz-
teak (15-24 urte) daude: %54;
gero, heldu-nagusiak (40-64
urte): %42; eta azkenik, adineko-
ak (65 urtetik gorakoak): %35.
«39 urtetik gorakoen eta behera-
koen artean aldea dago: gaztea-
goek %65,5eko erabilera erregis-
tratu dute; helduagoei %39ko
erabilera neurtu zaien bitarte-
an», nabarmendu du Galtzaun-
diko kideak.
Adin-tarte bakoitzaren azken

urteetako bilakaerak ere azaldu
ditu Doyaguek: «Lehen urteetan,
igoera handia izan zuen haurren
erabilerak; aldiz, azken urteetan
igoera txikiagoa da. Gazteen eus-
kara erabilerak igoera nabarme-
na izan du 2017az geroztik, eta
helduek hazkunde erritmo kons-
tantean jarraitzen dute. Aipatze-
koa da ere adinekoen erabileran
beherakadak geldialdia izan
duela azken bosturtekoan 90eko
hamarkadatik lehen aldiz, eta
goranzko joeran hasi dela».
Euskararen kaleko erabileran,

haurren presentziak «zeresan
handia» duela ere azpimarratu
du Doyaguek. Haurrak eta hel-

duak batera daudenean, eta hau-
rrak elkarrizketan parte hartzen
duenean, %76koa da nagusien
erabilera; haurrak parean ez di-
tuztenean, berriz, %39 aritzen da
euskaraz. «Nagusien kasuan,
haurren presentzia hutsak
%66ra igotzen du erabilera», gai-
neratu du.

LORPEN KOLEKTIBOA
Xabier Balerdi Tolosako Udaleko
euskara zinegotziak, azken urte-
etako berrindartze honen atzean
modu desberdinetara bere alea
jarri duten norbanako, talde eta
eragileen lana goraipatu du:
«Lorpen kolektiboa da Tolosako
kaleetan euskararen presentzia
nabarmen areagotzea».
Abenduan onartu zen herriko

eragile desberdinek Euskararen
Aholku Kontseiluan diseinatu-
tako 2022-2024 Tolosako Euska-

ra Sustatzeko Ekintza Plana.
«Herriko premietara dimentsio-
natutako plana da, eta euskara-
ren erabilera hauspotzea du hel-
buru. Horretan jarraitzen dugu
lanean Euskararen Aholku Kon-
tseiluko kideok», azaldu du Ba-
lerdik.

ARNASGUNEETAN APALTZEN
Iaz ere Tolosaldeko herri guztie-
tako hizkuntzen kale-erabilera
neurketa egin zen. Ikerketa ho-
rren arabera, euskararen kale-
erabilera indartu egin da eskual-
dean azken lau urteetan: 2017an,
%56,5ekoa zen; 2021ean, berriz,
%60,4koa. 
Eskualdeko 28 herrietako da-

tuak biztanle euskaldunen por-
tzentajeak kontuan hartuta az-
tertuz gero, emaitzetan desber-
dintasun handiak antzeman
daitezkeela esan du Garikoitz
Goikoetxea Uemako teknika-
riak: «Euskaldunen portzentajea
%65 eta %79 artean duten herrie-
tan, lau puntu egin du gora eus-
kararen kale-erabilerak». 2017an
%54koa zen, eta 2021ean %58koa
da. «Herri erdaldunenetan eus-
kararen kale-erabilerak goranz-
ko joera duen bitartean, arnas-
guneetan apaltzen ari da».
Tolosako kale-erabilera neur-

keta egiterakoan, Tolosako kale-
etako elkarrizketak behatzen di-
tuzte, eta ez tolosarren arteko el-
karrizketak. «Tolosa eskualdeko
buru izaki, eskualdeko herrita-
rren erabilerak ere pisua du ber-
tako emaitzetan», gogoratu du
Goikoetxeak.
Halaber, aitortu du eskualdea-

rentzat, eta bereziki herri txi-
kientzat, Tolosan euskara gehia-
go entzuteak «garrantzia han-
dia» duela: «Urteetan, herri
txikien eragina nabarmena izan
da Tolosan; esaterako, larunbat
goizetan, euskara gehiago en-
tzun izan da. Gaur egun, ordea,
eragin hori geroz eta txikiagoa
da. Tolosan euskara entzuteko
herritarrek ez dute beste herrie-
tatik etorri behar. Beraz, eginda-
ko lana txalotzeko, zoriontzeko
eta, eskualde ikuspegitik, Tolosa
izaten ari den bilakaeraren ga-
rrantzia aitortzeko eguna da
gaurkoa».

Haurrak dira euskara
gehien erabiltzen
dutenak (%72,5);
gutxien, berriz,
adinekoak (%35)

Haurrak elkarrizketan
parte hartzen duenean,
%76koa da nagusien
erabilera; bestela, %39
aritzen da euskaraz



Kukuaren jaitsierarekin jai egun
ofizialak abiatu dituzte Anoetan
Herriko merkatariek bota zuten atzo pregoia eta piztu zuten jaiei hasiera emateko suziria;
umeen eguna eta mozorro eguna ospatuko dituzte gaurkoan, Korputsarekin batera

Erredakzioa

Bi urteko etenaren ostean, aur-
ten, berriro ere, herriko festez go-
zatzeko aukera dute Anoetan.
Aurreko asteburuan egin zituz-
ten ekitaldietako batzuk. Ostira-
lean Anitz dantza taldearen ema-
naldia izan zen eta kuadrillek be-
ren eguna ospatu zuten
larunbatean. Igandean, besteak
beste, bertso saioa egin zuten he-
rriko elizan. Atzo, Kukua jaistea-
rekin batera, herriko festen biga-
rren zatiari eman zioten hasiera.
Jaietako pregoia herriko merka-
tari eta ostalariek bota zuten eta
haiek piztu zuten suziria, danbo-
rradan bildutako haurren oihu
eta txalo artean.

Anoetan festak aurrera era-
man ahal izateko, lankidetzan
jarduten dute jai batzordean he-
rriko hainbat eragilek. Hauek
dira udalarekin batera batzorde-
an parte hartzen duten elkarteak:
Alkartasuna erretiratu elkartea,
Anitz dantza taldea, Anoetako
eragileak, Guretzako jatorri ez-
berdinetako emakume taldea,
Anoetako herri ikastola, Anoeka-
te kirol taldea, Ateaga elkartea,
Kukuak Kantuz, Kuku elkartea,
Kuku pilota elkartea, Loatzo mu-
sika eskola, Su-Berri pilota elkar-
tea eta udal pilota eskola.

LAU EGUNEKO EGITARAUA
Gaur da Korputs eguna, jai egun
handia Anoetan. Umeen eguna
ere bada gaurkoa eta haiekin
pentsatuta antolatu dituzte eki-
taldietako batzuk. Gainera, herri
mugimenduen aldeko afaria
egingo dute 21:00etan. Herriko
eragileek antolatzen duten afaria
da, eta udalak jai egitarau ofizia-
lean sartu du. Mozorro eguna ere
bada gaurkoa.

Bihartik aurrera, ekitaldi asko
egingo dituzte Anoetan. Besteak
beste, larunbatean Gazteen Egu-
na egingo dute eta afalostean
haien dantza izango da plazan,
23:00etatik aurrera. Igandean, jai
egitarauarekin amaitzeko, arra-
tsaldean Frontona ikuskizuna
eta Trikidantz erromeria taldea
ariko dira. 21:00etan igoko dute
kukua elizako kanpandorrera. 

Jendetza gerturatu zen atzo plazara, kukuaren jaitsiera ikustera. J. M.

ANOETAKO JAIAK 2022
Ekainak 16, gaur

Korputs Eguna
Ume eta Mozorro Eguna
10:30-13:30.Haur parkea plazan,
eta apar festa.  
17:00.Haur ikuskizuna plazan: Zu-
zenean bira 2022, Kantu Kolore kon-
painiaren eskutik.
18:30.Buruhandi eta erraldoiak
txistulariekin.
21.00.Herriko eragileen afaria.
23:00.DJ Bull.
*Barraken prezioa merkeagoa
izango da egun honetan.

Ekainak 17, ostirala

10:00.Esku pilota herri txapelketa.
Haurren finalak.
11:00.Herriko jubilatuen arteko toka
txapelketa.
17:00. Buruhandi eta erraldoiak txis-
tulariekin.
18:00.Loatzo Musika Eskolako kon-
tzertua.  
19:45. Play-back-a.  
23:30. Irtera eta Bad Sound Sistem.

Ekainak 18, larunbata

Gazteen Eguna
11:00. Ume jolasak, Kulki taldeare-
kin.
12:30.Buruhandi eta erraldoiak
txistulariekin.
16:00.Herriko mus txapelketa.
18:00. Gazteen kalejira.
19:00. Sagardo dastatzea.
21:00. Herri afaria.  
23:00.Gazteen dantza plazan.
Ondoren.Gozategi.

Ekainak 19, igandea

11:00.Anoetako Jaietako Paleta
Goma Txapelketako finalak. Senior
emakumeak.
Ondoren. XXIX. Pala Txapelketako
finalak. 
12:30. Buruhandi eta erraldoiak
txistulariekin.
18:30. Frontona ikuskizuna, fron-
toian.
Ondoren.Trikidantz.
21:00.Kukuaren igoera .
Ondoren.Trikidantz 22:15ak arte. Goian, pregoiaren unea, eta behean, danborrada. J. M.

Denera bederatzi
kontzertu, blues
doinuez gozatzeko 
Ekainaren 30etik uztailaren 3ra ospatuko da
Tolosand Blues jaialdiaren 18. edizioa; lau egunez,
Tolosako txoko ezberdinetan izango dira emanaldiak

Irati Saizar Artola 

Behin sanjoanak pasata, kultu-
raz gozatzen jarraitzeko aukera
izango dute tolosarrek. Ekaina-
ren 30etik uztailaren 3ra Tolo-
sand Blues jaialdia hartuko du
Tolosak. 18. edizioa izango da
aurtengoa, eta beste urte batez,
swing, rockabilly, blues, soul
edota jazz doinuek dantzan jarri-
ko dute herria, puntako talde eta
musikariekin: Mississippi Que-
en & The Wet Dogs, Sweet Marta
& The Blues Shakers, Gaby Jo-
geix, Bluebird, Cesar Crespo,
Nick Moss Band, Armonica
Fredy Band, Serious Business eta
Nico Wayne Toussant.
Denera bederatzi kontzertuk

osatuko dute jaialdia eta herriko
hainbat gunetan izango dira
emanaldiak: Euskal Herria eta
Lopez Mendizabal plazetan, Zer-
kausian, Plaza Berrian, Fronton
eta Ilargi tabernetan eta Txurre-
rian.
Izarne Iglesias kultura zinego-

tziak azaldu duenez,  herriko
agenda kulturalak ez du etenik
izango Tolosan: «Tolosak berriro
ere bat egingo du blues, soul eta
jazz doinuekin udarari ongieto-
rria emateko, maila handiko tal-
deekin». Etenik gabe, 2005. urte-
tik antolatzen den jaialdia da To-
losand Blues, eta «dagoeneko
hitzordu garrantzitsua bilakatu
da tolosar guztiontzat».
Aurtengo edizioaren progra-

mazioa «oso orekatua» prestatu
dutela kontatu du Iñigo Martin
antolatzaileak: «Denetarik dau-
kagu: soul, rhythm and blues,
swing, New Orleanseko doinuak,
Chicagokoak... doinu ezberdin
asko». Bertakoak zein kanpotik
etorriak, guztiek izango dute le-
kua Tolosan, baina Martinek
hiru «izar» aipatu ditu: Nick
Moss Estatu Batuetako blues gi-
tarra jotzailea, bilbotarra den
Gaby Jogeix eta Iparraldetik da-
torren Nico Wayne Toussant
harmonika jotzailea. 

Aurten, lehen aldiz, Fronton kafetegian izango da kontzertu bat, eta bertan egin zuten jaialdiaren aurkezpena, atzo.  I. S. A. 

MUSIKA TALDEAK

1Mississippi Queen & The
Wet Dogs. Bilbotik datorren
boskotea. Zazpi urteko ibilbi-

dea duena, Ines Eleuteriaren aho-
tsaren gidaritzapean. 

2 Sweet Marta & The Blues
Shakers. Bartzelonatik da-
toz. Katalunian eta espainiar

estatuan dagoen emakumezko
harmonika jotzaile bakarra. 

3 Gaby Jogeix. Bilbon jaioa,
eta urte asko Madrilen dara-
matzana. Seikotea dator,

tartean, bi korista eta teklatua.
«Aurtengo izarretako bat», Marti-
nen arabera. 

4 Bluebird. Bilbotik datoz.
Jon Gurrutxaga da abesla-
ria, Arima Beltza taldean

aritutakoa. 60-70. hamarkadetako
bertsioak jotzen dituzte. 

5 Cesar Crespo. Gitarra jo-
tzaile madrildarra. Laukotea
dator, saxoa eta guzti. Bi ha-

markadatik gorako ibilbidea dute. 

6 Nick Moss Band. Estatu
Batuetako blues gitarra jo-
tzailea. Berarekin izango du

Paul San Martin organo jotzaile do-
nostiarra, lauzpabost abestitan.  

7 Armonica Fredy Band. Bar-
tzelonatik datorren lauko-
tea. Rhythm and blues eta

rock & roll doinuekin datoz.

8 Serious Business. Zumaia
eta Zarautz artean kokatu-
tako laukotea. Iaz plazara-

tutako diskoarekin datoz Tolosara. 

9 Nico Wayne Toussant. Ipa-
rraldetik dator harmonika
jotzailea, boskotean. «Zu-

zeneko indartsuarekin, biziarekin,
esplosiboarekin datoz; jaialdia amai-
tzeko talderik egokiena». 

EGITARAUA
Ekainak 30, osteguna

20:00.Mississippi Queen & The
Wet Dogs, Euskal Herria plazan.

Uztailak 1, ostirala

19:30.Sweet Marta & The Blues
Shakers, Ilargi tabernan.
22:30. Gaby Jogeix, Plaza Berrian.

Uztailak 2, larunbata

13:00. Bluebird, Lopez Mendizabal
plazan.
19:00. Cesar Crespo, Zerkausian.
22:30.Nick Moss Band, Plaza Be-
rrian.
00:30.Armonica Fredy Band, Fron-
ton kafetegian.

Uztailak 3, igandea

13:00. Serious Business, Txurreria
atarian.
20:00. Nico Wayne Toussant, Plaza
Berrian.
*Kontzertu guztiak doakoak izango
dira eta aurrez ez da gonbidapenik
hartu  beharko. 

Igon 
Iraola Zabala
Unai eta Julen ikasleen aita

LASKORAIN IKASTOLAKO 
kideen izenean

TOLOSA, 2022ko ekainaren 16an

Igon 
Iraola Zabala

Negar malkoak lehortzen dira
Ihartu, berriz, loreak

Oroitza onak izango dira
Betiereko gureak

ETXETXURI BASERRIKO LEHENGUSUAK

ALEGIA, 2022ko ekainaren 16an



Imanol Garcia Landa Orendain

Erronkatik erronkara egiten du
salto Patxi Plazaolak (Orendain,
1990). Castelloko mendietan ze-
har Harrizko Erraldoia (Gigante
de Piedra) mendi bizikleta pro-
ban parte hartu du, Europako
gogorrenetakoa, eta bigarren
egin du elite mailan. Hamaika
ordu eta erdi baino gehiago egin
ditu bizikleta gainean.
Aurrekoan Kanariar Uhartee-
tan ultradistantziako proba
bat egin zenuen errepideko
bizikletarekin, eta oraingoan
mendi bizikletarekin aritu
zara, Harrizko Erraldoian,
proba gogor batean.
Ultramaratoi bat da, 200 kilome-
trorekin eta ia 7.000 metroko
desnibel positiboarekin. Egia
esan, estatu mailan nahiko sona
du, eta Europako gogorreneta-
koa da, antolatzaileen esanetan
gogorrena. Aspaldi begiz jota
nuen proba bat zen. 
Eta bigarren bukatu zenuen
elite mailan. Espero zenuen
hor aurrean ibiltzea?
Izen ematea ikusi nuenean pen-
tsatu nuen nahiko aurrean ibil-
tzeko aukerak nituela, baina
hainbeste ez. Ez zegoen izuga-
rrizko parte hartzea, baina gu-
txienez bost bat izen nabarmen
izan ohi dira probetan, eta oso
gustura nago bigarren bukatuta. 
Eman dituzun datuen arabe-
ra, gogorra zela ezin ukatu.
Castelloko mendi horiek, izenak
dioen moduan, nahiko harri-
tsuak dira, eta nahiko zati tekni-
koak ditu, abiadura asko hartzen
ez den ibilbideekin. Teknikoki
eta fisikoki gorputzaren goiko
partearentzako higadura handia
duen proba bat da. 
Hamaika ordutik gora eginez,
aukera izango zenuten geratu
eta behar bezala elikatzeko. 
Antolakuntza oso ondo zegoen.
Motozale asko zebiltzan denbora
guztian aurrera eta atzera egi-
nez, parte hartzaileak nondik ze-
biltzan kontrolatzeko. Anoa pos-
tu asko zeuden eta ni askotan ge-
ratzen nintzen ura hartzera, eta
potoa betetzen zidaten bitartean
mokadutxoa hartzen nuen. Gero
aipatzekoa da pasatzen ginen
herri gutxietatik, herri txikiak
egia esan, denetan jendea zegoe-
la ikusten eta animatzen, eta
hori eskertu egiten da.  
Proba lehenengo bukatu zue-
na, Llibert Mill, ezagutzen ze-
nuen? 
Llibert Mill proba hauetan espe-
zialista da, eta irabazia du Euro-
pako Txapelketaren bat ultrama-
ratoietan. Proba luzeetan errefe-
rentea da, onenetakoa. 
Beraz, bere atzetik sartuz

garren postu horretan manten-
tzen nintzela, ez atzera eta ez au-
rrera, eta momentu horretan
helmuga harrapatu besterik ez
nuen egin nahi. 
Zure egutegian zer garrantzia
zuen proba honek? 
Ez hainbestekoa. Proba aspaldi-
danik nuen markatuta urteren
batean egiteko, baina egutegitik
nahiko libre. Astebete lehenago
eman nuen izena. Proba luzee-
tan nahiko ondo moldatzen
naiz, eta ekaina bukaerako du-
dan proba baterako sasoi aldetik
nola nengoen ikusi nahi nuen. 
Eta zer proba da, bada, begiz
jota duzuna? 
Transpyrenees izena du. San
Joan ondorengo egunean hasiko
da, eta Pirinioak zeharkatzen di-
tuen ultradistantziako proba bat
da. Gironako kostaldetik hasten
da eta Donostiaraino doa. 1.080
kilometro ditu eta 25.000 metro-
ko desnibel positiboa. Gelditu
gabe egiten den proba da, errepi-
dez, eta norbera bere kabuz mol-
datu behar da. Kanariar Uhartee-
tan egin nuena bezalakoa da,
baina han etapaka izan zen, irla
batetik bestera ferrya hartu be-
har zelako. Hau etapa bakarre-
koa da, eta ikusiko dugu gaua eta
loa nola eramaten dugun. Nire-
tzako esperientzia berria izango
da. Nahiz eta Kanariar Uhartee-
tako proba egin, hura ezberdina
izan zen, ferryetan atseden har-
tzeko aukera zenuelako. Gogoz
nago, leku ezaguna da eta behin-
tzat badakit polita dela eta alde
horretatik ondo pasako dugula.
Ea beste guztia nola joaten den;
abentura bat izango da. 
Pirinioen iparraldetik edo he-
goaldetik izango da bidea? 
Urtero aldatzen dute, eta aurten
iparraldetik goaz, mendate eza-
gun ugari igaroz: Peyresourde,
Tourmalet, Aubisque... 
Beraz, Frantziako Tourraren
ia herena egingo duzue, baina
segidan... 
Bai, pixka bat erokeria bada.
Orain arte egin dudan erronka-
rik handiena, gogorrena eta be-
reziena izango da. Nire aurrei-
kuspen positiboena bi egun eta
pixka bat gehiagotan egitea da.
Horretarako lo gutxi egin behar
da, eta gorputzak hori ondo jasa-
tea, matxurarik ez izatea... 
Zerbait planifikatu duzu pro-
barako? 
Kontua da norbera bere kabuz
baliatu behar dela, eta ezin du-
zula kanpoko laguntzarik jaso,
eta aurretik ezin duzu erreserba-
rik egin. Behin abiatuta, hotele-
tan lo egin dezakezu, jatetxetan
otorduak egin, supermerkatue-
tan erosketak egin.., baina aurre-
tik ezin duzu ezer lotuta izan. 

ATARIA

«Abentura bat
izango da
Transpyrenees
proba egitea»
PATXI PLAZAOLA
TXIRRINDULARIA

Ez ditu lan makalak hartzen txirrindulari
orendaindarrak: mendi bizikletako proba
gogor batean bigarren egin ondoren, Pirinioak
errepidez zeharkatzeko asmoa du.

I. Gipuzkoako Futbol
Sariak banatu dituzte
TOLOSA // Tolosa CF-ren men-
deurrena dela eta, Gipuzkoako
Futbol Federazioak bere gala To-
losako Topic zentroan ospatu
du, eta bertan banatu dituzte 
I. Gipuzkoako Futbol Sariak. To-
losa CF-ri oroigarri bat eman
diote federaziotik, klub tolosa-
rrak aurten ehun urte bete di-
tuelako. Sariei dagokionez, Iba-
rrako Lauburu Kirol elkarteak
urrezko saria jaso du, areto fut-
bolean egindako ibilbideagatik.
Zilarrezko sari bat Alegiako In-
txurre futbol taldeko emaku-
mezko senior taldearentzat izan
da, 2021-2022 denboraldian
izandako kiroltasunagatik. Zila-
rrezko beste sari bat ere Iñigo
Mendiarentzat izan da, Tolosa
CF-ko ohorezko jubenil nazional
mailako entrenatzailearentzat,
denboraldiko entrenatzaile na-
barmenduena izateagatik.

Tolosak zail du 
finalera iristea
TOLOSA // Azpeitiaren aurka ari
da jokatzen Tolosa Herriarteko
Pilota Txapelketako finalerdia,
eskuzko modalitatean. Joaneko
jardunaldia Beotibar pilotale-
kuan jokatu zuten asteburuan,
eta 1-2 galdu zuen Tolosak: ka-
deteetan 1-22 galdu, jubeniletan
22-19 irabazi eta nagusietan 10-
22 galdu. Zaila du, beraz, Tolo-
sak finalera sailkatzeko. 

Txirrindulari
afizionatuen proba
TOLOSA // San Joan jaien ba-
rruan, etzi, ekainak 18, txirrin-
dularitzako XLIII. Jose Mari
Anza Oroimenezkoa izango da
jokoan. Oriako Txirrindulari Es-
kolak antolatuta, lehen eta biga-
rren mailako afizionatuentzako
lasterketa izango da, eta
15:30ean hasiko da.

gero, ez zela emaitza txarra
izango pentsatu zenuen. 
Beno, beti hobeto egin nahi iza-
ten da, baina ez da emaitza txa-
rra, ez.
Proba bera nola joan zitzai-
zun? 
Goizeko seietan atera ginen, eta
ez ginen oso indartsu joan, baina
segituan aurrean geratu ginen
lauzpabost txirrindulari. Tarte-
an, mendi lasterketako mito bat,
Tinker Juarez, 60 urterekin ho-
rrelako probetan parte hartzen
jarraitzen duena. Bere aldame-
nean joatea plazer bat izan zen.
Bi ordu eta gutxi generamatza-
nean, Llibert Millek aurrera egin
zuen. Ni ordura arte jaitsieretan
ez nintzen batere eroso sentitzen
ari, oso baldar baizik. Banaka ge-
ratu ginen, erritmoa hartu nuen
eta hobeto moldatu nintzen. Hi-

rugarren joan nintzen baina se-
gituan harrapatu nuen bigarre-
na eta atzean utzi nuen. Nire
erritmoan joan nintzen, segi eta
segi. Anoa puntuetan esaten zi-
daten gutxi gorabehera tartea
mantentzen nindoala, eta gustu-
ra nindoan. 
Tracka ez zegoen guztiz ondo,

eta batzuetan zalantza egiten
nuen. 120 kilometrotik aurrera
aurrenekoari tartea pixka bat ja-
ten hasi nintzen, baina harrapa-
tzeko adina ez. Eta pena bakarra,
170. kilometroan-edo zintekin
duda egin nuela bidegurutze ba-
tean, gps-ari jarraitu nion eta ha-
mabost minutuz galduta ibili
nintzen. Azkenean buelta eman
nuen eta motozale bat topatu
nuen nire bila zetorrena, ez nin-
tzelako azaltzen. Azkeneko 30
kilometroetan ikusten nuen bi-



Bizikletak konpontzeko
Gurpilgunea, eskura

Erredakzioa Tolosa

Bizikletak konpontzeko eta lan
hori egiten ikasteko herritarrei
zabalik egongo den Gurpilgunea
espazioa hasi da itxura hartzen.
Eskualdean mugikortasun ja-
sangarria sustatzeko estrategia-
ren barruan ezarritako puntue-
tako bat da, eta Tolosaldea Gara-
tzenek eta Zumardia elkarteak
sustatu dute, Tolosako Udalaren
eta Tolosaldeko Mankomunita-
tearen laguntzarekin.

Gurpilgunea Tolosan egongo
da, Zumardiaundian, eta bizikle-
ten inguruko eskualdeko espa-
zio erreferente bihurtzea da hel-
burua, Tolosaldea Garatzenek
azaldu duenez. Kutsadura maila
jaisten lagunduko duen mugi-
kortasun jasangarriagoa sustatu
nahi dute, bizikleten birziklapen
eta berrerabilpena indartuz.
Izan ere, konponketarako tailer
irekiaz gain, oinarrizko presta-
kuntzarako ikastaroak ere anto-
latzeko asmoa dute bertan, Zu-

mardia elkarteak dinamizatuta.
Ez hori bakarrik, gerora, irteerak,
truke-azokak eta bestelako ekin-
tzak ere antolatu nahi dituztela
aurreratu dute ekimenaren sus-
tatzaileek. 

Tolosaldea Garatzenetik esan
dutenez, jasangarritasuna oina-
rrian duen proiektua izanik,
edukiontzi berrerabilgarriekin
ari dira gunea osatzen. Datozen
asteetan egokitzapen eta atontze
lanak egingo dituzte, ikasturte
berrian erabilgarri izateko.

Bizikletak konpondu eta lan hori egiten ikasteko gune irekia
jarriko dute Zumardiaundian; ikasturte berrian prest egongo da

Zumardiaundian kokatu dute Gurpilgunea. KORU BG

Alegia.Begoñaren itzalpean liburua
aztertuko dute irakurle taldean, libu-
rutegian, 18:00etan.
Amasa-Villabona.Gazte Eguna an-
tolatzeko asanblada irekia, gazte-
txean, 18:00etan.
Amasa-Villabona.Underground
Rap-aren kontraesanak hitzaldia
Iker Madrid-en eskutik, 19:30ean.
Amezketa.Amezketa kantari, Ar-
kaizpen, 19:00etan hasita.
Anoeta.Jaiak: Korputs eguna, ume
eta mozorro eguna. 10:30-13:30.
Haur parkea plazan, eta apar festa.
17:00. Haur ikuskizuna plazan: Zuze-
nean bira 2022. 18:30. Buruhandi eta
erraldoiak txistulariekin. 21.00.
Saiheski jatea plazan. 23:00. DJ Bull.
Herriko eragileen egitaraua: 19:00.
Kontzertua. Rukula. 21:00. afaria.
Irura.Antzerki tailerreko ikasleen
emanaldia, kulturunean, 18:00etan. 
Tolosa.Musika eskolakoen kontzer-
tua, Berdura plazan, 19:00etan.
Tolosa.Galtzaundi euskara taldea-
ren irakurle taldea. Bizitzea ez al da
oso arriskutsua? liburua aztertuko
dute, Joseba Sarrionandia bertan
dela. Kultur etxean, 19:00etan.
Tolosa.Juanjo Ramosen Sucesos en
la naturaleza canaria liburuaren aur-
kezpena, Bidaiarien Txokoa, 20:00.
Tolosa.Xfilma, Leidorren 20:30ean.

ATARIA IRRATIA
09:00.Pasahitza. Magazina.
15:00.Entzuteko jaioak. Musika. 
16:00.Zebrabidea. Magazina.
20:00.Uzturreblues. Blues musika.

08:00.1, 2, 3 hemen da Miru!
09:30.Gaurkoan Tolosaldetik
15:00.Elkarrizkettap
17:30.Gaurkoan Tolosaldetik
21:30.Gaurkoan Tolosaldetik
22:00.Pintxo-Pote (Maider Sierra)

FARMAZIAK

Gaur

TOLOSA.Egunekoa.L. Azpiroz. La-
rramendi, 6.  943 67 51 18.
TOLOSA. Gauekoa. L. A. Morant. Za-
balarreta lorategiak, 1.  943 67 38 49.

EGURALDIA

IKER IBARLUZEA

Gaur.Bero handia. Goizean
erdi eta goi-mailako hodei
batzuk salbu, giro eguzki-

tsua izango dugu. Arratsaldean ze-
har bero-hodeiak garatzen joango
dira eta ez da baztertzen ilunabar,
gau partean ekaitzen bat lehertzea.
Tenperatura dezente igoko da, 37-
38 graduan joz goia.  

Bihar. Bero zakarra. Goizean
erdi eta goi-mailako hodei
batzuk agertuko dira, baina

giro eguzkitsua izango da. Arratsal-
dean bero-hodeiak garatuko dira,
baina ez du ia apenas ekaitzik leher-
tuko. Tenperatura oso balio altuetan
kokatuko da, 37-39 graduan joz goia.

TOLOSALDEKOATARIAk ez du bere gain
hartzen egunkarian adierazitako 
esanen eta iritzien erantzukizunik.


